«БУНЧАЛАР БЕФАРҚ БЎЛМАСАНГ, ХАЛҚИМ?»


Шу кунларда ўн йиллигини нишонлаш арафасида турган Ўзбекистон Республикаси Конституциясини яратиш устидаги ишлар собиқ Совет иттифоқи даврида, яъни мустақилликка эришишимиздан бир ярим йил аввал бошлаганидан хабарингиз борми? Мазкур масала илк бор мамлакатимиз парламенти – Олий Кенгашнинг 1990 йил март ойида бўлиб ўтган биринчи сессиясида кўтариб чиқилганди. Ўша пайтларда янги Конституция лойиҳасини яратиш устидаги ишлар мустақил давлат Конституциясини яратишга айланиб кетиши ҳеч кимнинг хаёлига ҳам келмаганди. 

«Конституция» сўзи лотинча бўлиб, «тузаман», «яратаман» деган маъноларни англатади. Ҳозирги пайтда дунёдаги ҳуқуқий демократик тамойиллар асосида ривожланиш йўлини танлаган аксарият мамлакатларда конституциялар давлатнинг асосий қонуни ҳисобланиб, қолган ҳамма қонунлар Конституция асосида яратилади ва унга зид бўлиши мумкин эмас. Шунинг учун, Конституцияни яратиш, унга ўзгартиш ва қўшимчалар киритиш ниҳоятда катта тайёргарликни ва, таъбир жоиз бўлса – етти ўлчаб бир кесишни талаб қилади. 

Айрим ислом давлатларида конституциялар мавжуд эмаслигини, давлат ва жамият Қуръон ва шариат нормалари асосида бошқарилишини ҳам айтиб ўтиш керак. Бунинг акси ўлароқ, энг ривожланган гарб давлатларидан бири бўлган Буюк Британияда конституция мавжуд эмас. Унинг ўрнига инсон ҳуқуқларини кафолатловчи бир нечта асосий қонунларга шу кунгача огишмай амал қилиб келинмоқда. 

Дунёдаги илк Конституция эса 1789 йили муҳожирлар ва эркин кишилар давлати ҳисобланган Америка Қўшма Штатларида қабул қилинди. Оврўпада бу ишга биринчи бўлиб польшаликлар киришишган. Бундан бир неча йил аввал АҚШнинг Ўзбекистондаги элчихонаси биринчи котиби вазифасида ишлаган жаноб Жон Фокс билан Америка Конституцияси ҳақида суҳбатлашиб, аниқ маълумотлар олганман. Асосий Қонунни яратиш мамлакат ҳаётидаги огир даврларга тўғри келиб, шимол ва жануб ўртасидаги уруш эндигина ниҳоясига етганди. АҚШни ташкил қилган бир қанча штат вакиллари қонунни яратишга 18 ой вақт сарфлашган. АҚШ Конституциясининг энг кўзга ташланган жиҳати шундан иборатки, унда давлат ҳокимияти чекланиб, кишиларнинг эркинлиги биринчи ўринга қўйилган. Асосий Қонун келажакни ўйлаб, қанчалик мукаммал яратилганини шундан билиб олса бўладики, ўтган 211 йил ичида унга ҳаммаси бўлиб 27 та ўзгартириш киритилган, холос. Бу анча мушкул жараён бўлиб, ўзгартириш ҳақидаги таклиф уч босқичда текширувдан ўтади. Шунинг учун, унча-мунча ўзгартириш киритиш осон иш эмас. АҚШ Конституциясига энг катта ўзгартишлар киритилган 1992 йили Ўзбекистон Конституцияси қабул қилинган. 

Ҳолливуд филмларини мазза қилиб томоша қилаётганингизда америкаликлар ўзларига нисбатан полиция ёки мансабдор шахслар томонидан бирон-бир ҳаракат содир этилганида ўзларини магрур тутишларига эътибор берганмисиз? Улар ҳеч нарсадан чўчишмайди, чунки ҳақ-ҳуқуқларини жуда яхши билишади. Зеро, Асосий Қонунда уларнинг ҳуқуқ ва эркинликлари биринчи ўринга қўйилиб, давлат ишларига ундан кейинги ўринлар берилган. Америкаликларга ҳақ-ҳуқуқлари тили чиққан пайтдан бошлаб ўргатилиб, ўрта мактабнинг биринчи синфида «Силикс» деган алоҳида дарс сифатида давом эттирилади. Мазкур дарсларда фуқаролик асослари ҳамда ҳукумат ишининг ташкил этилиши ўргатилибгина қолмасдан, унда Конституцияни ўрганиш учун алоҳида дарс соатлари ҳам ажратилади. 

Кўпгина ривожланган давлатларда аҳоли мустақил равишда ҳам ўқиб-ўрганишини таъминлаш мақсадида Конституция алоҳида китоб ҳолида нашр қилиниб, аҳолига бепул тарқатилади. Шу ўринда айрим ватандошларимиз «нега бундай қилинар экан, ахир фуқаролар ўз ҳуқуқларини ўрганиб, ҳукуматнинг вазифаларини яхши англаб олса давлатнинг уларни бошқариши қийинлашиб қолмайдими, ундан кўра ҳуқуқларини билмаган кишиларни бошқариш осонроқ-ку?» деб ўйланиб қолган бўлишлари ҳам мумкин. Уни қарангки, ҳақиқатан ҳам шундай! Қани, ўзингизга «мен Конституциямизни лоақал бир марта бўлса ҳам ўқиб кўрганманми» деган савол бериб кўринг. Агар ичингиздан «йўқ» деган жавоб чиқса қаерларда ҳуқуқларингизни бузишганини ва нима сабабдан шундай бўлганини бир таҳлил қилинг. 
Бир эслаб кўринг, шаҳри азим Тошкентга келиб, қўлингизда катта сумка билан метрога тушдингиз. Энди поездга чиқаман деб турганингизда бир формали ходим келиб, сиздан ҳужжатингизни талаб қилди. Сиз паспортингизни кўрсатдингиз. Шунда формадаги киши сумкангизда нима борлигини сўради. Сиз «майда-чуйда» деб жавоб бердингиз. Ходим эса сиздан ўзи билан бирга юришни сўради. Гарчи, сиз шошиб турган бўсангиз-да, унга итоаткорона бўйсуниб, бўйингизни қисганча орқасидан кетдингиз. Ходим сизни хонасига олиб кириб, худди сиз бир жиноят содир қилиб қўйгандек сумкангизни очдириб, бир нарсалар қидира бошлади. У ёқ-бу ёқдан бўлмагур саволлар бериб, ҳаётнинг қийинлигидан нолиб, сумкангиздаги бир нарсалардан таъма қила бошлади. Сиз унинг муддаосини тушуниб, бир нарсалар бердингиз. Қутулганингизга шукур қилиб, хонасидан тез-тез юриб чиқиб кетдингиз. Агар формадаги ходимнинг ҳаракати туфайли Конституциянинг 25-моддаси билан кафолатланган шахсий дахлсизлик ҳуқуқингиз бузилганини билганингизда эди бутунлай бошқача ҳаракат қилган бўлур эдингиз! Афсуски, бундай ҳуқуқингиз борлигидан бехабарсиз, чунки Асосий Қонунимизни ўқимагансиз, «ўқисам нима ўзгарарди» деган тушкунлик сизни ҳам, сиз орқали фарзандларингиз онгини ҳам маҳв этган! 
Конституциянинг 35-моддасига кўра, шахсий дахлсизлик ҳуқуқингизни пой-мол қилган ходимнинг устидан тегишли жойларга ариза билан мурожаат қилиш ҳуқуқингиздан фойдалана олмайсиз. Чунки, формадаги ходим Низом бўйича сизга унвони ва исми-шарифини айтмади, сиз эса буни талаб қилмадингиз. Буларни билмасдан туриб ариза ҳам ёза олмайсиз. 
Сиз бирон-бир жиноят устида ёки уни содир этгандан кейин қўлга тушмагансиз, жиноят содир бўлган жойдаги кишилар ва жабрланувчи сизни жиноятчи сифатида кўрсатишмаяпти, кийимингизда, ёнгингизда ёки уйингизда содир этилган жиноятнинг яққол излари топилмаяпти, сизни жиноятчи деб гумон қилишлари учун ҳеч қандай асослар йўқ. Сиз дайди ҳам, шахси аниқланмаган шахс ҳам эмассиз! Унда нега ҳуқуқингизни рўйи-рост бузаётган шахсга ҳеч қандай эътироз билдирмайсиз? Телевизорда фақат кино-ю концерт кўравермасдан ҳеч бўлмаса ҳуқуқларингизни ўргатадиган кўрсатувларни ҳам бирров кўриб қўйинг!? Йўқ, ундай қилмайсиз, чунки «кўп ўқийверсангиз миянгиз чарчаб қолади». Ўзингизни ҳурмат қилмайсиз, огзингизга чайнаб солиб қўйилган луқмани ютишга қийналасиз, бунақанги нарсалар сизга керакмас. «Онда-сонда шаҳарга тушаман, бир амаллаб бориб келарман» дейсиз. «Бақа ботқоқда ётиб, дунё шу бўлса керак» деб ўйларкан. Ижтимоий лоқайдлик бизни бўгади, маҳв этади! 
Оддий бир конституцивий ҳуқуқингизни билмаслик оқибатида не кўргуликларга дучор бўлдингиз-а! Бу сизга сабоқ бўлдими? «Ўқиб ўрганмасам бўлмас экан» деган фикр миянгизни ярқиратиб, дўконлардан Конституцияни қидиришга тушдингизми? Мен эса Асосий Қонунимиз қанчалик қийинчилик билан яратилганини сизга яна бир бор эслатиб қўймоқчиман.
Конституциянинг биринчи лойиҳаси бўйича ишлар 1991 йил ноябр ойида якунланиб, 158 та моддадан иборат бўлган. Кейинчалик, моддалар сони 137 тагача туширилди. 1992 йил 26 сентябрда умумхалқ муҳокамасига чиқарилган учинчи вариантда эса 127 та модда мавжуд эди. Умумхалқ муҳокамаси пайтида ўз мамлакати келажагига бефарқ бўлмаган ижтимоий фаол кишилардан мингдан ортиқ таклиф келиб тушди. Ниҳоят, 1992 йил 8 декабрда бўлиб ўтган Олий Мажлиснинг 11-сессиясида 128 моддадан иборат бўлган мустақил Ўзбекистон Конституцияси моддама-модда овоз бериш йўли билан қабул қилинди. Ўтган давр ичида унга иккита ўзгартириш киритилди. Олий Мажлис икки палатали тизимга ўтиши муносабати билан Конституциямизга яқин келажакда каттагина ўзгартишлар киритилиши кутилмоқда. 
Ўн ёшга кирган Конституциямизни ўқинг, ўрганинг! Шунда ҳақ-ҳуқуқингизна таниб, ҳаётда асло қоқилмайсиз.

